
id est:
Imp. Zeno A. 

Omnes civitates, sive eae renovatae sunt anteriori tempore sive antea 
civitates non fuerunt, sed per imperiale beneficium eo promotae sunt, 
omnimodo peculiarem propriumque episcopum habere sancimus, 
qui rerum ecclesiasticarum in ea curam gerat: nemini igitur liceat 
per quemcumque modum, ne per sacram quidem imperialem iussionem, 
quamlibet civitatem peculiari episcopatu vel territorio quod ei definitum 
est aliove quo iure privare et pro ea parte vel etiam in qua alia re aliis 
civitatibus tributariam facere. 
1 ¶ Qui contra faciat vel ausus fuerit sive iam renovatis civitatibus locisque 
ad civitatis gradum promotis vel in futurum forte renovandis vel promovendis 
peculiaris episcopatus ius adimere vel aliud quid auferre privilegiorum 
quae eis praestita sunt vel etiam praestabuntur, eius non solum irritum 
sit conamen, sed et ipse, qui adversatur iis quae in commune vel privatim 
omnibus utilia sunt, cum infamia facultatibus suis exuatur, eaedem poenae 
valeant etiam in eum, qui, ut supra dictum est, per imperiale rescriptum tale 
quid facere conetur. 
2 ¶ Quibus generaliter constitutis respicientes ad statum sacrosanctarum 
ecclesiarum sub Tomi in Scytharum provincia constitutarum et quod eaedem 
sacrosanctae ecclesiae continuis barbarorum incursionibus vexatae 
vel alias egestate adflictae servari aliter non possunt, nisi id fiat providentia 
beati episcopi Tomis, quae etiam caput gentis est, a praesenti sacra lege 
eas eximi sancimus neque ullo modo ei subici, sed in suo statu manere. 
3 ¶ Eodem modo ab iis quae in praesenti constituta sunt eximi volumus etiam 
eam civitatem quae nuper in Isaurorum gente ad civitatis gradum provecta est 
in honorem venerationemque Cononis qui gloriose martyrium sustinuit, 
Leontopolitarum videlicet, ut et ipsa quem nunc habet statum retineat eo, 
quod (nam valde certatum est, num peculiarem episcopum habere debeat, 
an sub cura et provisione religiosissimi episcopi Isauropolitani consistere) 
civitas quidem esse videatur et publico iure perpetuo et plene f ruatur, 
maneat autem omnino sub cura memorati episcopi.


